
KENYATAAN YANG BERHORMAT PEHIN ORANG KAYA SERI UTAMA 
DATO SERI SETIA AWANG HAJI YAHYA BIN BEGAWAN MUDIM DATO 
PADUKA HAJI BAKAR, MENTERI PERINDUSTRIAN DAN SUMBER-
SUMBER UTAMA, NEGARA BRUNEI DARUSSALAM SEMASA MUSIM 
PERMESYUARATAN MAJLIS MESYUARAT NEGARA KALI KE-SEBELAS 
2015 

 
 

Bismillahir Rahmanir Rahim  
Assalamualaikummwarahmatullahi wabarakatuh dan Salam Sejahtera 
 
Yang Berhormat Pehin Pengerusi; Yang Berhormat Menteri-Menteri 
Kabinet; dan Ahli-Ahli Yang Berhormat. 
 
1. Kaola/Saya ingin mengambil peluang diperingkat awal ini untuk 
menjelaskan penekanan dan fokus Kementerian Perindustrian dan Sumber-
Sumber Utama bagi tahun 2015/2016 dimana Kementerian ini telah dicadangkan 
untuk disediakan dengan peruntukan sebanyak B$82,194,880.00. 
 
2. Titah perasmian Kebawah Duli Yang Maha Mulia Paduka Seri Baginda 
Sultan Dan Yang Di-Pertuan Negara Brunei Darussalam semasa Majlis 
Pembukaan Persidangan Musim Permesyuaratan Ke-11 Majlis Mesyuarat 
Negara, adalah bertepatan dengan usaha Kementerian Perindustrian dan 
Sumber-Sumber Utama untuk mempercepatkan usaha mempelbagaikan 
ekonomi negara melalui penyediaan iklim perniagaan dan perekonomian yang 
lebih kondusif; menangani isu sekuriti makanan; dan meningkatkan sosio-
ekonomi Negara. 

 
3. Dalam usaha berterusan Kementerian Perindustrian dan Sumber-Sumber 
Utama untuk merangsang iklim perniagaan dan perekonomian yang lebih 
kondusif; menangani isu sekuriti makanan; dan meningkatkan sosio-ekonomi di 
Negara ini, perkara-perkara yang akan ditumpukan dan dilaksanakan oleh 
Kementerian Perindustrian dan Sumber-Sumber Utama bagi Tahun Kewangan 
2015/2016 adalah mengikut penekanan kluster-kluster strategik seperti berikut:- 

4. KLUSTER PERTAMA, ialah KLUSTER SEKURITI MAKANAN dimana 
dalam kluster ini, Kementerian Perindustrian dan Sumber-Sumber Utama akan 
terus menumpukan kepada usaha-usaha untuk mempastikan keselamatan dan 
sekuriti makanan di Negara ini adalah terjamin memandangkan ianya adalah 
perkara asas dan mustahak. 
 
5. Sektor pendokong dalam kluster ini adalah Sektor Pertanian dan 
Agrimakanan, serta Perikanan dimana fokus belanjawan untuk tahun 
kewangan 2015/2016 berkisar kepada meneruskan usaha-usaha untuk 
meningkatkan keupayaan dan produktiviti pengeluaran sektor-sektor ini. 
Penekanan adalah kepada pelaksanaan  program untuk membangunkan dan 
menaiktaraf prasarana pengeluaran; meningkatkan produktiviti dan kualiti 
pengeluaran; mengoptima kawasan kemajuan sedia ada; memperbaiki sistem 
pengurusan; memindah dan menyerapkan teknologi moden; memperbaiki sistem 
pasaran; penyelidikan dan pembangunan, yakni R&D; dan Piawaian dan 
persijilan. 

 
 

6. KLUSTER KEDUA ialah KLUSTER MEMPELBAGAI EKONOMI dimana 
dalam kluster ini, Kementerian Perindustrian dan Sumber-Sumber Utama telah 
mengenalpasti Industri Halal dan Industri Bio sebagai industri yang boleh 
dikembangmajukan dalam usaha untuk menarik pelaburan langsung asing (FDI). 
Dalam hal ini, Kementerian Perindustrian dan Sumber-Sumber Utama telah 
mengenalpasti kawasan seluas 500 hektar di Kampung Tungku, Mukim Gadong, 
Daerah Brunei dan Muara, yang diberi nama ‘Bio Innovation Corridor’ (BIC) bagi 
menempatkan pelaburan asing dan usahasama dalam Industri Halal sama ada 
dalam pengeluaran produk-produk makanan, kosmetik atau produk perubatan 
dan penyediaan perkhidmatan Halal. Dengan menggunakan peruntukan 
Rancangan Kemajuan Negara, Fasa 1 seluas 50 hektar telah siap dimajukan 
dengan infrastruktur asas seperti jalan, bekalan elektrik dan bekalan air dan 
sedia untuk ditawarkan kepada pelabur-pelabur. Beberapa ‘Multinational 
companies’ (MNCs) telah berminat untuk beroperasi di kawasan ini. 

 
7. Industri kedua ialah industri berasaskan bio atau sumber alam. Di bawah 
industri ini, Kementerian Perindustrian dan Sumber-Sumber Utama telah dan 
akan menyediakan asas-asas dan prasarana bagi memanfaatkan khazanah 
sumber-sumber alam semulajadi Negara bagi tujuan komersil dalam jangkamasa 

panjang. Antara usaha yang difokuskan adalah memantapkan pengurusan 
sumber-sumber kepelbagaian bio (‘Biodiversity Resources Management’). 

 
8. Sektor perhutanan adalah juga merupakan salah sektor utama yang 
mendokong kluster ini. Dasar Kerajaan adalah untuk memastikan pengurusan 
sumber hutan Negara yang lestari atau “sustainable”. Satu langkah yang akan 
diambil adalah memberhentikan, secara berperingkat-peringkat, penuaian atau 
pembalakan di kawasan hutan yang berstatus Hutan Simpan. Rancangan jangka 
panjang adalah untuk meningkatkan kapasiti ekonomi Negara bagi mendapatkan 
faedah sosio-ekonomi yang lebih bernilai tinggi daripada sumber hutan Negara 
sehingga mampu menjana pelaburan langsung asing (FDI). 

 
 
 

9. KLUSTER KETIGA ialah KLUSTER SOSIO EKONOMI dimana sektor 
pendokong dalam kluster ini adalah Sektor Pembuatan Dan Perkhidmatan 
serta Pelancongan. Kementerian Perindustrian dan Sumber-Sumber Utama 
telah dan terus menyediakan kemudahan-kemudahan untuk menggalak 
pertumbuhan industri pembuatan dan perkhidmatan. Tapak-tapak dan kompleks-
kompleks industri dibangunkan bagi tujuan untuk (i) mengembangmajukan sektor 
pembuatan dan perkhidmatan dengan menempatkan perusahaan-perusahaan 
tersebut di tapak-tapak atau kompleks-kompleks industri BINA; (ii) menarik 
pelaburan (tempatan dan asing) dalam sektor pembuatan dan perkhidmatan; dan 
(iii) menjana peluang perusahaan untuk pengusaha-pengusaha rakyat jati. 
 
10. Dalam Sektor Pelancongan, Kementerian Perindustrian dan Sumber-
Sumber Utama telah mengenalpasti beberapa industri pelancongan sebagai 
kekuatan Negara seperti alam semulajadi (nature); dan Islam, budaya dan 
warisan (Islamic, culture and heritage). Secara umum, fokus belanjawan untuk 
tahun kewangan 2015/2016 dirancang untuk melaksanakan projek-projek yang 
berkaitan dengan menaiktaraf prasarana dan pengurusan estet tapak-tapak dan 
kompleks industri serta melaksanakan projek-projek yang berkaitan dengan 
‘Research and Development’ serta penyediaan dan peningkatan kemudahan 
infrastruktur pelancongan.  

 
11. KLUSTER TERAKHIR ialah KLUSTER PEMBANGUNAN PENGUSAHA 
MIKRO, KECIL & SEDERHANA (PMKS) DAN KOPERASI.  Kerajaan pada 
masa ini sedang merangka beberapa langkah pembaharuan yang dijangka akan 
dapat memangkin pembangunan Perusahaan Mikro, Kecil dan Sederhada 
(PMKS) serta Koperasi di Negara ini ke satu tahap yang lebih baik bagi 

menyokong matlamat Wawasan Negara kearah “Ekonomi yang dinamik dan 
berdayatahan”.  Pada masa ini satu deraf Perundangan bagi penubuhan “SME 
Body” atau Badan Khas PKS sedang disediakan. Melalui Perundangan tersebut, 
Badan Khas  ini akan diberikan kuasa-kuasa tertentu dari segi undang-undang, 
kewangan dan pengambilan kakitangan sendiri.  

 
12. Selain dari itu juga, sebagai tambahan, pindaan kepada perundangan 
Koperasi yang telah berkuatkuasa sejak tahun 2012 dijangka akan lebih menjana 
perkembangan sektor Koperasi di Negara ini; memastikan pengurusan serta 
operasi pentadbiran dan kewangan Koperasi berjalan dengan teratur; dan 
menangani sebarang isu dan masaalah yang berbangkit termasuk lain-lain 
keperluan yang berkaitan dengan hal-ehwal pengurusan dan pentadbiran 
Koperasi di Negara ini. 

 
13. Pindaan Akta tersebut, yang digelar Perintah Akta Syarikat Kerjasama 
(Pindaan) 2012 dan berkuatkuasa seiring dengan Akta Koperasi (Penggal 84) 
ada bertujuan untuk menambahbaik peruntukan-peruntukan dalam Akta yang 
sedia ada sesuai dengan perkembangan semasa. Dalam pindaan Akta tersebut 
beberapa peruntukan telah digubal antaranya ialah dari aspek penyediaan 
definisi mengenai prinsip Koperasi; penambahan kepada bilangan keahlian untuk 
menganggotai Koperasi kepada minima 30 orang ahli; pengiktirafan kepada 
Koperasi yang diishtiharkan boleh menjadi Koperasi Menengang iaitu APEX 
Body serta kemudahan sumber-sumber kewangan operasinya; penubuhan 
subsidiary, tabung amanah koperasi, pengabungan dan pemindahan harta dan 
sebagainya; serta peruntukan mengenai penyelesaian pertikaian melalui lantikan 
tribunal. Kesemua peruntukan-peruntukan ini adalah bertujuan untuk 
memberikan perlindungan hak kepada koperasi dan ahli-ahlinya, serta 
memastikan pengurusan Koperasi di Negara ini berjalan dengan teratur. 

 
14. Sekian sahaja yang dapat Kaola/Saya sampaikan pada peringkat awal ini. 

 
 
Sekian, Wabillahhittaufik Walhidayah. Wassalamualaikum Warahmatullahi 
Wabarakatuh. 
 
 
Diedarkan oleh 
Unit Perhubungan Awam 
Kementerian Perindustrian dan Sumber-Sumber Utama 
Negara Brunei Darussalam 
Tarikh: 17 Mac 2015 


